
        
            
                
            
        

    
	fЗАЙЛШГҮЙ ШИЙТГЭЛ – 7

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХУРАНДАА Е. САМОЙЛОВ

	 

	ЦАГААНТНЫ ЦЭРГЭЭС ФАШИЗМД

	1947 оны нэгдүгээр сарын 17-нд Правда сонинд 

	 

	«Германы тагнуулын газрын төлөөлөгчид-иргэний дайны үеийн цагаантны зэвсэгт хороодын толгойлогчид болох атаман П. Н. Краснов, цагаантны армийн дэслэгч генерал А. Г. Шкуро, «харгис дивиз»-ийн дарга, цагаантны армийн хошууч генерал ноён Султан-Гирей Клыч, цагаантны армийн хошууч генерал С. Н. Краснов, Т. И. Доманов болон германы армийн дэслэгч генерал, Эсэс фон Панвиц нар тагнуулын газрын даалгавраар эх орны дайны жилүүдэд цагаантны отрядуудыг байгуулан Зөвлөлт засгийн эсрэг зэвсэгт тэмцлийг зохион байгуулж тагнан турших, хорлон сүйтгэх, алан хядах ажиллагааг явуулж байсан учир ЗСБНХУ-ын Дээд шүүхийн цэргийн коллеги тэднийг яллан шийтгэх хэргийг хянан үзлээ» 

	 

	гэсэн мэдээ нийтлэгдсэн юм. 

	Энэхүү ялтнууд чухам хэн болох, ямар гэмт хэрэг үйлдсэнийг зөвлөлтийн шүүх ийнхүү хариулж байна. 

	 

	Хоёрдугаар сарын хувьсгалын дараа, харгис бүлгийнхэн пролетарийн хувьсгалаас айн болгоомжлохдоо большевикуудын нөлөөнөөс армийг тусгаарлан хамгаалж чадах зохимжтой хүнийг хайж эхэлсэн юм. Түр засгийн газрын цэргийн дээд ерөнхий командлагч Корнилов энэ үүргийг биелүүлж чадах хамгийн тохиромжтой хүн болж итгэгджээ. Зүсэн бүрийн хувьсгалын эсэргүү этгээдүүд түүнийг Орост хуучин хэв журмыг сэргээн тогтоож чадах авьяаслаг цэргийн удирдагч гэж үзжээ. Корнилов шинэ ажилдаа шууд оров. Тэрээр засгийн эрхийг гартаа авахын тулд юуны өмнө хувьсгалт Петроградыг эзлэн авахаар шийджээ. Энэ зорилгоор генерал Крымовын морин цэргийн 3-р корпус, П. Красновын казакийн дивизийг хотын захад бөөгнөрүүлж, осетиний дивизийн хамт «Кавказын орон нутгийн корпус»-ыг бүрэлдүүлдэг байсан «харгис дивиз»-ыг фронтоос татан дуудсан байна. Морин цэргийн армийг генерал Крымов толгойлжээ. 

	Корнилов 1917 оны наймдугаар сарын 30-нд Красновыг Могилев дэх өртөөндөө дуудан аваачиж 3-р корпусын даргаар томилж бусад ангийнхны хамт большевикуудын байгууллага, зөвлөлүүдийг устгаж, цэргийн диктатур зарлан тунхаглуулахаар Петроград руу явуулах тушаал өгөв. 

	Петроградын хувьсгалт гарнизон, большевикуудын зохион байгуулсан Улаан гвардийн отрядууд дайран довтлогчдын замыг хориглон саатуулав. Корниловын цэргийн хороодод большевикуудын төлөөлөгчид ирж генералуудын энэхүү хувьсгалын эсэргүү зэвсэгт тэмцлийн мөн чанарыг цэргүүдэд тайлбарлаж байсны ачаар цэргүүд цаашид довтолгоонд оролцохоос татгалзаж Корниловын үймээн сүйрэн унав. 

	Гэвч харгис хүчнийхэн гараа хумхин суугаагүй юм. Түр засгийн газрын даалгавраар Краснов болон хувьсгалын эсэргүү бусад генералууд шинэчлэн зохион байгуулагдсан цэргийн томоохон хэсгүүдийг Петроградад цуглуулан хуралдуулж тэднийг большевикуудын байгууллага болон зөвлөлүүдийг бут ниргэхэд ашиглахаар завдаж байв. 

	Олон түмний хувьсгалт тэмцэл харгис хүчний төлөвлөгөөг саатуулж байсан учир тэд цэргийнхээ ихэнх хэсгийг Орос орны хойд хэсгээр өрнөж байсан хувьсгалт хөдөлгөөнийг дарахаар явуулах шаардлагатай болжээ. 

	Октябрийн аянга нижигнэн буухад Түр засгийн газар сүйрэн унаж түүний толгойлогч Керенский Псков руу зугтан очоод тэнд пролетарийн хувьсгалыг дарах зорилгоор хувьсгалын эсэргүү хүчийг зохион байгуулсан байна. 

	Өөрийгөө цэргийн дээд ерөнхий командлагчаар зарлан тунхагласан Керенский Псковт П. Красновыг дуудаж аваачиж байсан тухай тэрээр ийнхүү ярьсан нь:

	— Би Керенскийнд шөнө орой болсон хойно очиход тэрээр маш сандарсан байдалтай байсан юм. Тэрээр Түр засгийн газрыг хамгаалахын тулд Петроград руу яаралтай довтлох үүрэг өгөөд, миний хариуцаж байсан цэргийн корпусын штаб байрлаж байгаа Остров хот руу надтай цуг яаралтай явах хэрэгтэй гэж мэдэгдсэн юм. 

	1917 оны аравдугаар сарын 26-ны өглөө бид Островт очоод Керенский казакуудад хандан үг хэлэхийг хүссэн. Сандарч байж зохион байгуулсан цуглаан дээр хувьсгалт Петроград руу нэн даруй довтолж эхлэхийг уриалж галзуурсан мэт үг хэлэв. 

	Довтолгоог амжилттай явуулах хүчин хүрэлцэхгүй байгаа тухай би Керенскийд мэдэгдэхэд, тэрээр Москвагийн дэргэд байсан 17-р армийн корпус болон Петроградад үлдсэн явган цэргийн 31-р дивизийг миний мэдэлд ирүүлэх тухай тушаалыг штабын дарга Барановскийд тэр дор нь хэлж өгч бичүүлэв. Дараа нь, казакийн хороодыг Гатчина руу довтолгоонд яаралтай оруулж тэндээс Петроград руу дайруулах тушаал өгөхийг надаас шаардсан юм. 

	Би Түр засгийн газартаа үнэнч хэвээр үлдэж өөрийнхөө корпусын хэсгийг хувьсгалын эсрэг тэмцэлд уриалан орууллаа. 

	Казакууд дурамжхан боловч тушаалд захирагдсан юм. 

	Зэвсэг хэрэглэж айлган сүрдүүлж байж цуваа зохион байгуулж цэргүүдээ галт тэргэнд суулгав. 

	Тэр галт тэргэнд Керенский суусан... Керенский вагонд явахдаа тушаал гаргаж намайг хувьсгалын эсрэг тэмцэх бүх зэвсэгт хүчний ерөнхий командлагчаар томилсон юм. 

	Казакууд Гатчиныг эзлэн авсан боловч цэргийн болон хүн амын ихэнх нь Зөвлөлт засгийн талд явсан учир Керенский Москва, Петроградын дэргэдэх ангиудыг Красновын командлалд нэгтгэж чадаагүй юм. 

	Хувьсгалын эсэргүү хүчний талд зөвхөн хаант төрд бишрэлтэй казакууд байсан бөгөөд эцэстээ тэд большевикуудын нөлөөгөөр хувьсгалын эсэргүү хүчийг орхиж байсан. 

	Краснов энэ тухай мэдүүлэхдээ: Петроградаас радиогоор «бүх нийтэд» хандаж газар сайгүй засгийн эрх зөвлөлүүдийн гарт шилжсэн тухай мэдээ дамжуулж байлаа. Оросын бүх ард түмэн большевикуудтай нэгдэж, Керенскийг зөвхөн казакууд болон хөрөнгөтний өчүүхэн хэсэг дэмжиж байгаа тул эсэргүүцлээ зогсоох тухай шийдвэр Смольноос ирлээ. Гэтэл Керенский үүнийг сонсохыг ч хүссэнгүй. Тэрээр байгаа бүх хүчээрээ Петроград руу яаралтай довтлохыг надаас шаардсаар байв. 

	1917 оны аравдугаар сарын 28-ны үүрээр Хааны Тосгон руу довтлон орохыг Керенский надад хатуу даалгав. 

	Красновын казакуудад их бууны тусламжтайгаар Хааны Тосгоныг эзэлж авах боломж олдсон авч тэр нь эцсийн бөгөөд түр зуурын амжилт байсан юм. Петроград руу давшиж байсан Красновын цаашдын хөдөлгөөнийг хувьсгалт цэргийн ангиуд зогсоов. 

	Пулковын өндөрлөгт улаан гвардийнхан болон Петроградын зэвсэглэсэн ажилчид шийдвэрлэх тулалдааны үеэр Красновын казакуудын ангиудад цохилт өглөө. Ийнхүү казакууд тулалдаанд хиартлаа цохигдож намрын тэр нэгэн шөнийн харанхуйг ашиглан Пулковын өндөрлөгөөс Хааны Тосгоны зах руу ухарсан юм. 

	Керенскийн амласан цэргийн ангиудаас нэг нь ч Красновын захирамжид ирээгүй учир казакууд довтолгоонд орохоосоо эрс татгалзаж явган цэргийн дэмжлэггүйгээр хувьсгалын эсрэг байлдаж чадахгүй гэдгээ мэдэгдсэн байна. 

	Краснов Гатчина руу ухрах тушаал өгөхөөс өөр аргагүй болов. 

	— Байдал маш хүндэрч байгааг харгалзсанаас гадна, Керенскийг баривчлаад авч магадгүй гэж айгаад би тэдний рүү очиж урьдчилан бэлтгэсэн хувцсаа сольж өмсөн газар доорх хуучин нууц гарцаар цэцэрлэгээр дамжин Гатчинаас зугтан гарах тухай түүнд зөвлөсөн юм. Большевикууд Керенскийг баривчлан авч магадгүй тухай би түүнд урьдчилан мэдэгдсэн учир тэрээр 1917 оны арван нэгдүгээр сарын 1-нд Гатчинын ордноос нууц гарцаар гарч гудамжинд тэрэг хөлслөн авч, нуугдаж амжсан юм. Маргааш өглөө нь зөвлөлт засгийн төлөөлөгчид намайг корпусын штабын дарга хурандаа Поповын хамт баривчлан авсан юм» гэж байжээ. 

	Краснов олзлогдсоныхоо дараа Зөвлөлт засгийн эсрэг тэмцлээ нэн даруй зогсооно гэж амласан учир түүнийг чөлөөлсөн юм. Гэтэл тэр амласандаа хүрсэнгүй зөвлөлтийн эсрэг лагерьд дахин нэгдэх зорилгоор Петроградаас нууцаар оргож Донд очжээ. 

	Энэ үед Украин, Дон болон Оросын өмнөд хэсэг, залуу зөвлөлт төрийн хувь заяаг шийдвэрлэж өгөх ширүүн тулалдааны талбар болж байлаа. 1917 оны сүүлчээр Донд, генерал Калединийд цагаантны армийн хамгийн нэрт удирдагчид болох генерал Алексеев, Корнилов, Деникин нар цугларав. Казакуудын бүх ангиудыг Петроград хавь орчимоос болон фронтоос энд татан авчирчээ. Тэд, Алексеев болон Корниловын сайн дурын ангийнхны хамт Дон мужийг эзлэн авах зорилгоор цэрэг дайны үйл ажиллагааг идэвхтэй өрнүүлжээ. Гэвч энэ төлөвлөгөө хэрэгжиж чадаагүй юм. 

	Хүн амын олонх нь амар жимрийг хүсэн мөрөөдөж байв. Подтелков, Кривошлыков, Голубовый нар тэргүүтэй Донын Казакуудын хувьсгалт цэргийн хороо байгуулагдав. Хувьсгалт казакууд засгийн бүх эрхийг хувьсгалт цэргийн хороодод өгөхийг шаардаж цагаан казакуудын ангиудад хүчтэй цохилт өгөхөд бэлтгэж байв. Каледин большевикуудын эсрэг тэмцэхээс эрс татгалзсан казакуудын олон түмний дунд ямар ч дэмжлэг ололгүй 1918 оны нэгдүгээр сарын 29-нд өөрийгөө буудаж алжээ. 

	Корнилов сайн дурын ангиудыг толгойлон удирдаж Доныг орхин тэндээс арай л аятайхан байх болов уу хэмээн бодож байсан Кубань руу очжээ. Донд хувьсгалын эсэргүү хүчнийхний хүлгэлзэх үе эхэллээ. Краснов нэлээд удаан хугацаагаар алга болов. Удалгүй казакуудын хувьсгалын эсэргүү хүчнүүдийн толгойлогчид болон тэдний баячуудад зөвлөлтийн эсрэг үймээн гаргах ая тааралдлаа. Цагаантны «Доныг аврах бүлэг» Красновыг «Бүхнээс аугаа донын цэрэг» гэгчийн толгойлогчоор томилсон юм. 

	«Би казахын цэргийн ангиудыг большевикуудын эсрэг зохион байгуулалттай тэмцэлд уриалан дуудаж Донд хувьсгалын эсрэг шийдвэртэй тэмцэл явуулахаас өөр зам тэнд байхгүй гэдгийг тайлбарлаж өгсөн юм. Тэгэхэд би Оросыг хэсэгчлэн хуваах болон хожим нь «бүхнээс аугаа Донын хорооллын цэрэг» гэж нэрлэгдсэн биеэ даасан улсыг хуучин хууль журмын дагуу байгуулах тухай асуудлыг Тойргийн өмнө тавьж байсан юм» гэж Краснов шүүхийн хурал дээр мэдүүлэг өгч байв.

	Краснов засгийн эрхэнд гарсныхаа дараа тэр үед Украиныг эзлэн авч Дон мужийн хил орчим байсан германчуудтай найрсаг харилцаа тогтоохыг яаравчлав. «Донын засгийн газар» тэдэнтэй байнгын төлөөлөгчид солилцож байв. Фон Кокенхаузен донын хорооллын дэргэд булаан эзлэгчдийн бие төлөөлөгчөөр ажиллаж байсан бөгөөд Краснов германы ангиудаас Донын ангиудтай хамтран явуулах цэрэг дайны үйл ажиллагаа, тэрчлэн Донын хорооллыг зэвсгээр хангахтай холбогдсон бүх асуудлын талаар түүнтэй хэлэлцэн тохирчээ. 

	Краснов, германы империалистуудад саймсрахдаа тус орны өмнө зүгийн районуудыг германы хагас колони болгон хувиргаж Оросын хамгийн баялаг үр шимтэй нутагт хараат улс байгуулахыг оролдов. 

	Тэрээр 1918 оны долоодугаар сард германы хаанд илгээсэн захидалдаа зөвлөлт засгийн эсрэг Дон мужийн «захирагч» гэгч төлөвлөгөөнийхөө тухай ямар ч ичгүүр сонжуургүйгээр илчлэн дурдсан байдаг. 

	Энэ тухай шүүхийн хурал дээр Краснов өгүүлэхдээ «Би эрхэмсэг дээд эзэнтэнд Германы сүр жавхлант хүчирхэг хааны нь хувьд баяр хүргэж, Донд большевикуудын эсрэг тэмцэл германы шууд дэмжлэгтэйгээр явагдаж дуусах гэж байгаа тухай мэдээлсэн маш нууц захидлыг II Вильгельмд илгээсэн юм. Энэ захидалдаа Зөвлөлт оросыг хэсэгчлэн хуваах, миний толгойлон удирдаж байгаа «Бүхнээс аугаа Донын цэргийн хороолол» гэгч улсад Таганрог, Камышин, Царицын, Воронеж зэрэг оросын хотууд болон Лиски, Поворино төмөр замын өртөөнүүдийг нэгтгэхэд туслалцаа дэмжлэг үзүүлэхийг Вильгельмээс хүссэн юм. Би Астрахань, Кубанийн мужийн тэргүүн ноён Тундутов, хурандаа Филимоновый нартай гэрээ байгуулсан тухай, хувьсгалын эсэргүү хүчнийхний ялалтын дараа Оросын нутаг дэвсгэр дээр «Дон кавказын холбоо» гэдэг нэрээр тусгай холбоо байгуулагдах ба түүний бүрэлдэхүүнд «Бүхнээс аугаа Донын цэргийн хороолол» Астрахань Кальмикийн хороолол, Ставрополь, Кубанийн муж болон хойд Кавказ багтан орох тухай германчуудад мэдээлсэн. 

	Германы удирдагчдаас надад зэвсэг болон инженерийн хэрэгслийн талаар туслалцаа үзүүлж, Донд их буу, зэвсэг, их бууны сумны үйлдвэр байгуулж өгөхийг хүссэн юм. Би II Вильгельмд хөдөө аж ахуйн бүтээгдэхүүн, савхин эдлэл, ноос, загас, өөх тос, адуу мал Доноос Герман руу гаргаж байх бүрэн эрх олгоно гэж амласан юм. Тэрчлэн германы үйлдвэрийн эздэд өөрийн хөрөнгийг Донын үйлдвэр худалдааны газруудад оруулж усан ба бусад тээвэр холбоог ашиглаж байх эрхийг би олгосон юм» гэж байв. 

	Энэ захидал нь Зөвлөлт засгийн илт дайсан хаант засгийн үзэлтэн, Төрийн Думийн дарга асан, дараа нь Деникины сайн дурын армийн Онцгой Зөвлөгөөний дарга асан Родзенкод хүртэл зэвүүцэл төрүүлж байжээ. Родзенко энэ захидлын хуулбарыг сайн нөхрийн харилцаатай байсан «Бүхнээс аугаа Донын цэргийн хороолол»-ын Гадаад явдлын яамны сайд Богаевскийгаас хулгайлан авч түүнийг Финляндад явуулж хэвлэлд нийтлүүлсэн байна. 

	«— Энэ захидал нь германчуудын тусламж дэмжлэгтэйгээр Оросыг хэсэгчлэн хуваах болон оросын томоохон хотуудыг нэгтгэн биеэ даасан улс байгуулж чадлаа гэдгийг олон нийтэд харуулан миний хувьд шийдвэрлэх үүрэг гүйцэтгэсэн юм» гэж Краснов ярьж байжээ. 

	Краснов Германтай холбоо тогтоочхоод Англи, Франц, Турк зэрэг бусад империалист улсуудтай харилцаа тогтоох арга хэмжээ авч тэдэнд зохих тунхаглалыг тараасан байна. 

	Донд цэргийн диктатур тогтоох боломж Красновт олдсон юм. Тэрээр зөвлөлт засгийн хуулийг өөрчилж хуучин дэглэмийг сэргээжээ. 

	«Доныг хамгаалах шүүх» гэгч залхаан цээрлүүлэх газрыг байгуулж, түүнд хэмжээлшгүй эрх олгожээ. Энэ «шүүх» зөвхөн большевикуудыг харгислаад зогссонгүй, бас дэвшилт үзэлтэй казакуудыг дарангуйлж байжээ. Энэ «шүүх»-ийн шийдвэрээр хувьсгалт цэргийн хорооны дарга Подтелковыг дүүжлэн алж, улаан гвардийн ангийн дарга Голубовыг буудан алж, зөвлөлтийн бусад идэвхтэй ажилтнуудыг цаазлан устгасан байна. 

	Краснов армиа германы хөрөнгөөр зэвсэглээд германы цэргийн шууд тусламжтайгаар 1918 оны наймдугаар сард Донын мужийг бүхэлд нь эзлэн авч Царицинийг гурван талаас нь бүсэлжээ. Энэ үед Деникин сайн дурынхны армийн хамт Красновт туслахаар өмнө талаас байлдаж гол цохилтоо Хойд Кавказад байсан улаан армийн ангиуд руу чиглүүлжээ. 

	Деникин, Краснов нар өөрсдийнхөө цэргийг нэгэн командлалд нэгтгээгүй боловч тэдгээрийн аль алин нь Зөвлөлт засагт ноцтой аюул занал учруулж байсан юм. Гэвч энэ аюул устгагдсан. Царицинийг баатарлагаар хамгаалсны ачаар цагаан казакуудыг бут ниргэж хотоос зайлуулсан билээ. 

	Краснов ялагдаж Украин, Кавказаас хөөгдсөнийхөө дараа германы түрэмгийлэгчдийн туслалцаа дэмжлэггүй болж 1918 оны сүүлчээр антантын төлөөлөгчидтэй холбоо тогтоон тэдний тусламжтайгаар Царицыныг эзэмшихийг дахин оролдсон юм. Гэтэл түүний оролдлого энэ удаа бас бүтсэнгүй. 

	Дараа нь англи, францчууд Деникиныг идэвхтэй дэмжиж түүнд Донын Хорооллыг нэгтгэхийг шаардаж байжээ. Байдал хүндэрсэн учир Краснов германыг бишрэн шүтэгч байсны хувьд огцрон зайлж, Донын хорооллыг орхин явахаас өөр замгүй болсон юм. Тэрээр Юденичийн баруун хойд армийн бүрэлдэхүүнд оролцон Зөвлөлт засагтай тэмцэхээр дахин оролдож үзсэн явдал бий. Гэвч түүнийг бут цохигдсоны дараа хилийн чанад руу зугтан гарсан юм. 

	 

	* * *

	 

	Энэ алан хядагч, тонон дээрэмдэгчийн нэр алдартай Шкуро хэмээх өөр нэгэн хэрэгтний нэр холбоотой байсан юм. «Хар» барон гэж алдаршсан Врангель хүртэл Шкурогийн тухай ингэж дүгнэж байсан:

	 

	«Шкурог би түүний ойт Карпат дахь үйл явдлаар нь мэддэг болсон юм. Есаул Шкурогийн отрядын бүрэлдэхүүнд миний дивиз ордог байсан Уссур дахь 18-р корпусын районд ажиллаж байхдаа гол төлөв ар талд байж үргэлж архидаж, дээрэм тонуул хийж байсан учир корпусын дарга генерал Крымовын тушаалаар тус корпусын эзэмшиж байсан нутгаас гаргав». 

	 

	Шкурогийн тонон дээрэмдэх авьяас, онцын харгис чанар нь иргэний дайны жилүүдэд гоц тодорсон. 

	Шкуро Орос орныг хаангүйгээр төсөөлөн бодож ч чадаагүй учир хоёрдугаар сарын хөрөнгөтний хувьсгал түүнд орос орныг сөнөөн мөхөөхөд хүргэж байгаа үйл явдал мэт бодогджээ. 1917 оны дундуур хурандаа Шкуро хэдэн зуун казакуудаас бүрэлдсэн отрядыг толгойлон генерал Баратовын экспедицийн корпустай хамтран Перст очжээ. Корпусын доторх үзэл санаа Шкурод тун аятай санагджээ. Баратов зөвхөн ам яриагаараа өөрийгөө ардчилсан үзэлтэн гэдэг боловч жинхэнэ хэрэг дээрээ ёстой л хувьсгалын эсэргүү этгээд байв. Тэрээр Зөвлөлт засгийг хүлээн зөвшөөрдөггүй бөгөөд Перс дахь орос цэргийн толгойлогчоор түр зуур ажиллаж байгаа нь энэ ажээ. Баратов корпус дахь английн цэргийн төлөөлөгч хурандаа Раулисонтай ойр дотно холбоотой байсан бөгөөд түүгээр дамжуулан Перс болон Месопотами дахь английн зэвсэгт хүчний командлалтай харилцаатай байжээ. Тэрээр Бакугийн нефтийн район Терек, Кубани, Донын казакуудын муж нутгуудыг эзлэн авч улмаар Зөвлөлт Орос руу халдан довтлох зорилго бүхий төлөвлөгөөт аян дайндаа англичуудын дэмжлэг авчээ. Шкуро тэрхүү довтолгоонд бэлтгэхэд Баратовын итгэлт хүн болсон бөгөөд түүнийг идэвхтэй туслагчаа гэж тооцдог байлаа. 

	Гэтэл корпусын дотоод байдал маш хурдан өөрчлөгдлөө. Хувьсгалт үзэл санаа зөвхөн цэргүүдийн дунд төдийгүй, бас офицеруудын дунд ч сүрхий нэвтэрч чаджээ. Армийн дотор цэргээс халагдах хөдөлгөөн өрнөж эхлэв. Удалгүй корпусыг татан буулгах тухай Зөвлөлт засгийн тушаал командлалын эсрэг байгуулагдсан цэргийн хороогоор дамжин казакуудын дунд таржээ. Казакууд өөрсдийгөө эх орондоо буцаахыг хүчтэй шаардах боллоо. 

	Баратов ямар ч арга хэмжээ авах өчүүхэн ч боломжгүй болсон учир корпусаа орхин цэргийн зарим дарга нарын хамт англичуудад очиж алба хаах болжээ. Корпусын ангиудыг Орос руу буцаан илгээв. 

	Шкуро жирийн нэгэн казакийн дүрээр Орост нууцаар эргэж ирээд хувьсгалын эсрэг тэмцлээ сэргээх боломж олдож магадгүй гэж итгэж явжээ. Тэрээр энэ удаа өөртөө 200 мянган николаевийн рубль, 50 мянган алтан рубль авч явсан байна. Кисловодск хүрмэгц Шкуро хойд Кавказад байсан хувьсгалын эсэргүү бүлгийнхэнтэй холбоо тогтоон казакийн цэргийн дарга нарыг элсүүлэн авч дараа нь хурандаа Слашевын хамт бослого гаргах отрядыг зохион байгуулж эхэлжээ. 

	 

	«1918 оны тавдугаар сард би Бекешевийн ойд хувьсгалын эсэргүү отрядуудыг байгуулж эхэлсэн юм. Казакийн баячууд, цэргийн дарга нарыг түшиглэн ойн отрядуудыг байгуулж казакуудын томоохон суурин тосгонуудад Зөвлөлт засгийг устгаж Кубани болон Баталпашин, Суворов, Боргустан суурин газруудад бослого дэгдээн гаргасан юм. 

	Ставрополийн ойролцоо Деникинийн сайн дурын арми байгааг мэдээд, би өөрийнхөө отрядыг түүний зэргэлдээ аваачихаар шийдсэн юм. Манай отрядын казакууд Ставрополь руу яаралтай хөдөлж эзлэн авсан суурин хот тосгонуудыг тонон дээрэмдэж улаан армийн цэргийн дарга, комиссаруудын заримыг дүүжилж, заримыг нь буудан алж, цагаантны дэглэмийг тогтоосон юм» 

	 

	гэж Шкуро шүүхэд мэдүүлэг өгч байжээ. 

	Когульт тосгонд тэд Ставрополь губернийн дарга Петровыг баривчлан авч Шкурогийн тушаалаар дүүжлэн алаад хүүрийг нь тэргэнд хийж зөвлөлтийн ангиуд байрлаж байсан Ставрополь руу явуулжээ. Дараа Шкурогийн гарын үсэг бүхий цахилгаан тийш нь илгээж өөрсдийгөө эсэргүүцсэн бүгдийг ийнхүү харгислах болно гэж айлган сүрдүүлж байжээ. 

	1918 оны есдүгээр сарын сүүлчээр Шкурогийн командалж байсан Кубанийн дивизийн ангиуд Кисловодскийг эзлэн авах үеэр хотын дотор аллага хядлага, дээрэм тоо томшгүй болов. Шкуро тэнд цэргийн диктатур тогтоож, нимбэгийн ундааны шошгын цаасан дээр «Шкуринки» хэмээх шинэ мөнгө үйлдвэрлэн гаргаж энэ «мөнгөө» хүн амьтнаас булаан авсан хүнс тэжээлийн зүйл, адуу мал, цэргийн хэрэгсэл, тоног төхөөрөмж зэрэг зүйлд төлбөр болгон өгч байжээ. 

	Тухайн үед энэ хотод Зөвлөлт Оросоос зугтан яваа оросын тайж язгууртан хөрөнгөтний нэлээд хэсэг оршин бүгж байжээ. Энд хааны удам угсаа эрхэм дээдэс түүнчлэн ноён Голицын Волконский, Оболенский, гүн Воронцов-Дашков, Бенкендорф, Мусин-Пушкин, нефтийн үйлдвэрийн нэртэй баян эзэд Нобель, Гукесов, Манташев, Рябушенский нар цугларсан байв. 

	Шкуро тэдэнд Кисловодскоос сайн дурынхны армийн район руу очих, дараа нь хилийн чанад руу зугтаахад нь тусалжээ. Тэр баячуул Шкурогийн энэ тусыг мартаагүйн илрэл болгож гадаадаас их хэмжээний мөнгөөр Шкурог хангадаг байв. 

	Шкуро шүүхийн хурал дээр 

	 

	«Надад захирагдаж байсан казакуудын үйлдсэн харгислал зэрлэг явдлын баримт бүхнийг би санахгүй байна. Гэхдээ миний ангиуд хөдлөх бүрдээ коммунистууд, зөвлөлт төрийн ажилтнуудыг хамгийн дээд хэмжээгээр тонон дээрэмдэж алан хядаж, харгислан тамлаж байсан юм. Казакуудын үйлдсэн аллага хядлага дээрмийг улам идэвхжүүлж байсан сайн дурынхны армийн генерал офицерууд өөрсдийнхөө, үлгэр жишээгээр тийм үйл ажиллагааг сайшаан дэмждэг байж билээ» 

	 

	гэж үйлдсэн нүглээ илэн далангүй хүлээж байсан юм. 

	Ганцхан жишээг дурдахад, Шкурогийн ангийнхан 1919 оны нэгдүгээр сард Владикавказыг эзлэн авах үеэр зэрлэг авирлах, хүч түрэмгийлэх явдал нь хэтэрсэн тул Шкуро дивизийнхээ удирдлагыг алдчихаж магадгүй гэдгээс болгоомжлон маргааш нь хүчээр л казакуудаа барихаас өөр аргагүй болжээ. 

	Хамгийн үнэнч казакуудаас бүрэлдсэн эцэг Шкурогийн «Чонын зуутан» гэгч нь харгис зэрлэг ажиллагаагаараа бусдаас онцгой байв. «Чонын зуутан»-ы харгислал, дур зоригоор аашлахыг цагаантны дунд хүртэл магтан бахархсан байдаг. 

	Деникин, Шкурог Зөвлөлт засгийн эсрэг идэвхтэй тэмцлээ гэж дэслэгч генерал болгож Морин цэргийн 3-р корпусын даргаар томилжээ. Деникины штабын дэргэдэх английн төлөөлөгчийн газрын тэргүүн генерал Хельман түүнийг английн эзэн хааны хамгийн дээд шагнал болох Банийн одонгоор шагнасан байна. 

	Гэвч цагаантны хөдөлгөөн бүтэлгүй болсон юм. Шкуро 1919 оны есдүгээр сарын хуучаар Воронежийг эзлэн авсан нь түүний эцсийн амжилт боллоо. Тэрээр энд, хотын талбайд Зөвлөлт засгийн талыг баримтлагчдыг нийтийн өмнө цаазалж цуст мөрөө үлдээж амжсан. 

	1919 оны аравдугаар сарын хоёрдугаар хагаст Улаан арми Өмнөд фронтод ерөнхий довтолгоондоо орсон учир Сайн дурынхны арми өмнө зүг рүү яаравчлан зугтжээ. Шкуро ч байлдаж дууссан бололтой. Тэрээр хүнд шархдаад, эмх замбараагүй зугтан оргож байсан цэргүүдээ цуглуулж, хагасыг нь ч атугай Крым рүү татах, заримыг нь хилийн чанад руу гаргах тэр үеэр жагсаалдаа эргэж орсон юм. 

	Деникин хувьсгалын эсрэг тэмцэх ямар ч тэнхээгүй болов. Хувьсгалын эсэргүү үйл ажиллагааны дараачийн найдлагыг Зөвлөлт засгийн эсрэг шинэ дайнд бэлтгэж байсан барон Врангельд өгөх болов. Түүний даалгавраар Шкуро францын засгийн газартай хэлэлцээ хийх генерал Драгомировын комисст оролцохоор Франц явлаа. Врангель яг тэр үед бут ниргэгдсэн учир тэрээр Орост буцаж ирээгүй юм. 

	 

	* * *

	 

	Газрын том эзэн, хувийн хөрөнгөтөн, Кавказын ноён Султан-Гирей Клыч гэгч бол хэт харгис үзэлтэн, оросын хаант засгийг хамгаалах явдлыг амьдралынхаа гол зорилго гэж үздэг байсан хаант засгийн үнэнч зарц юм. Гирей 1905 оны хувьсгалыг дарахад оролцож байсан ба хувьсгалын эсэргүү Корниловын үймээнийг зохион байгуулагчийн нэг юм. Үймээн дарагдсаны дараа тэрээр эхлээд кубанийн дивиз, дараа нь Деникины сайн дурынхны арми гэгчид орж 1918 оны намар хойд Кавказын уулынхны байгуулсан «Харгис дивиз»-ийг командлан Зөвлөлт засгийн эсрэг харгис тэмцлийг явуулсан байна. Гирейн энэ «харгис дивиз» нь генерал Ляховын Корпусын бүрэлдэхүүнд Шкурогийн дивизийн хамт байлдаж байхдаа өөрийнхөө «харгис» гэдэг нэрээ бүрэн харуулж байлаа. Дивизийн «дайчин» замнал гэгч нь энгийн номхон хүн ардыг үй олноор нь харгислан хядаж, тонон дээрэмдсэн үйл явдлаар л дүүрэн байсан юм. 

	Маргашгүй гэрч баримтын хүчинд Гирей шүүхийн хурал дээр буруугаа хүлээхээс өөр замгүй болж:

	«— Миний удирдаж байсан «Харгис дивиз» иргэний дайны үеийн бүх үе шатанд Кавказ даяар энгийн номхон хүн ардыг үй олноор тонон дээрэмдэж, хүч түрэмгийлэн зэрлэгээр авирлаж байсан. Миний дивизийн морин цэргүүд зөвлөлтийн хүмүүсийг алан хядахад маш идэвхтэй оролцож байсан гэдгийг би хүлээн зөвшөөрч байна» гэжээ. 

	Деникины армийн гол хүч цохигдсоны дараа 1920 онд Гирей өөрийн дивизээс үлдсэн хэсгийн хамт гүржийн меньшевик засгийн газрын зөвшөөрлөөр гүржийн нутагт нуугдан бүгж байгаад дараа нь Крым руу оргон зайлжээ. 

	Удалгүй, Врангелийн даалгаврыг биелүүлж Кавказын Карачаевск муж руу очиж тэнд бут ниргэгдсэн цагаантны армиас үлдсэн дээрэмчдийн отрядуудыг цуглуулж тэдэнтэй хамтран орон нутгийн зөвлөлүүдийг тарааж хүн ардыг тонон дээрэмдэж, ойр хавийн суурин газар хөдөө тосгодод байсан зөвлөлтийн гарнизоныхны эсрэг тулалдаж байжээ. Гэвч түүний отряд Улаан армид бут ниргэгдэж Султан Гирей Гүржид дахин нуугдан Ной Жорданийн засгийн газрын «зочломтгой байдал»-ын ивээлийг хүртэх болов. 1921 оны хавар улаан арми гүржийн меньшевик засгийн газрын цэргүүд рүү довтлоход Гирей хилийн чанадад зугтжээ. 

	 

	* * *

	 

	Атаман Петр Красновын ач Семен Краснов бол Донын казакуудын баян гэр бүлээс гаралтай хүн юм. Тэрээр бүр 1917 оноос хувьсгалын эсрэг зэвсэгт тэмцлээ эхэлжээ. Тэрээр хааны шадар торгон цэргийн хороонд байхдаа эзэн хааны төлөө үнэнч шударгаар зүтгэж, хаант засаг түлхэн унагагдсаны дараа казакуудын дунд казакуудын цэргийн ангиудын хуучин эрх дарх, хааны үед баримтлагдаж байсан нийгмийн амьдралын ёс журам, хэв заншлыг хэвээр үлдээхийн төлөө хувьсгалын эсэргүү суртал ухуулга хийж байжээ. 

	1917 оны тавдугаар сард Краснов цэргийн удирдагчаараа генерал Калединыг сонгосон Донын хорооллын цэргийн тойргийн үйл ажиллагаанд оролцжээ. 1917 оны сүүлчээр тэрээр казакуудыг большевикуудын эсрэг шийдвэртэй тэмцэлд уриалан дуудсан бүх казакуудын хурлын төлөөлөгчөөр сонгогджээ. 

	Иргэний дайны бүхий л явцад Краснов эхлээд Донын цагаан казакууд, дараа нь Деникины сайн дурынхны армийн бүрэлдэхүүнд зөвлөлтийн хувьсгалт цэргийн эсрэг зэвсэгт тэмцлийг явуулж удаа дараа одонгоор шагнагдаж байжээ. Тэрээр цагаантны армид алба хаахдаа богино хугацаанд сүрхий ахиц олж иргэний дайны сүүлчээр Врангелийн армид ажиллаж хурандаа цолтой болжээ. Цагаантны цэргийн ангиудыг Крымээс хилийн чанадад дүрвэхэд Врангель түүнийг өөрийнхөө хамгаалалтын ангийн даргаар томилжээ.

	 

	* * *

	 

	Цагаантны толгойлогчид Деникин, Врангель, П. Краснов, Шкуро, Султан, Гирей нарын зэрэг бусад этгээдүүд гадаадад гараад Зөвлөлт засгийн эсрэг тэмцлээс татгалзсангүй, гадаадын түрэмгийлэлд итгэн найдаж Зөвлөлүүдийн бүгд найрамдах улсын эсрэг шинэ дайнд бэлтгэж эхэлжээ. 

	Империалист улсуудын засгийн газар, сульдаж сарнисан хувьсгалын эсэргүү хүчний тусламжтайгаар Зөвлөлт засгийг устгах гэсэн итгэл найдвараа бүрмөсөн алдчихаагүй байсан тул тэднийг дэмжсээр л байсан юм. Олон жилийн туршид гадаадын хэд хэдэн орнууд, хамгаалалтын ба хилийн алба гүйцэтгэж байсан Оросын цагаантны ангиудыг өөрийн хөрөнгөөр тэтгэн хаацайлж байжээ. Түүнээс гадна зөвлөлтийн эсрэг чиглэгдсэн цэрэг дайны янз бүрийн байгууллага холбоо байгуулагдсан байв. 

	Орос орноос оргон зугтаж очсон казакийн цэргийн удирдагч нар 1920 онд Югославт байгуулсан «Дон, Кубани, Терекийн зөвлөл» хэмээх цагаантны цэргийн байгууллагын ажилд Шкуро маш идэвхтэй оролцсон байна. Энэ байгууллага оршин тогтносон анхны өдрөөс эхлэн казакуудын дунд зөвлөлтийн эсрэг үйл ажиллагаа явуулж тэднийг зөвлөлт засгийг үзэн ядах үзлээр шууд хүмүүжүүлж байв. «Зөвлөл» казахын цэргийн хуучин үлдэгдлийг цуглуулан эмхэтгэж тэднийг Югославт байгуулсан тусгай сууринуудад хуваарилж, Югославын мөнгөн хөрөнгөөр Врангелийн төрийн комисс гэгчид хамаарагддаг байсан оросын цэргийн корпус дахь офицеруудыг бэлтгэж байсан юм. 1922 онд энэ байгууллага хэдэн арван хүн бүхий цагаан казакуудын бүлгийг Кубаньд нэвтрэн оруулах; тэнд босогчдын бүлэг байгуулах, зэвсэгт бослого гаргах даалгавартайгаар манай орны нутагт нууцаар илгээсэн юм. Ийнхүү алан хядагч, хорлон сүйтгэгч этгээдүүдийг ЗСБНХУ-д илгээх ажил дараагийн жилүүдэд ч үргэлжилсээр байжээ. 

	С. Краснов, гадаадад дүрвэж байсан эхнийхээ жилүүдэд Турк, Югославт цагаантны цэргийн ангиудад, дараа нь 1924 онд Парист зөвлөлт засагтай тэмцлээ үргэлжлүүлэхийн тулд цагаантны бүх хүчийг нэгтгэх зорилгоор Врангелийн байгуулсан «Оросын бүх цэргийн холбоо»-нд элсэн оржээ. Үүний зэрэгцээгээр С. Краснов «казахын хорооны шадар цэргийн хуучин офицеруудын нийгэмлэг», «Николаевийн морин цэргийн дунд сургуулийн ахмад сурагчдын нийгэмлэг» зэрэг цагаантны бусад байгууллагуудад идэвхтэй оролцогч байлаа. 

	Султан Гирей «Хойд кавказын уулынхны ардын нам» хэмээн өөрийгөө нэрлэсэн цагаантны үндсэрхэг үзэлтний байгууллагын томоохон толгойлогчийн нэг байжээ. Энэ байгууллага нь Грузины меньшевикүүд, азербайжаны мусаватистууд болон дашнакуудын зөвлөлтийн эсрэг байгууллагуудтай хамтран Кавказыг Зөвлөлт Холбоот Улсаас таслан авах, Хойд Кавказын хөрөнгөтний Бүгд Найрамдах Улс байгуулах зорилготой байжээ. Кавказын нэртэй бөө Шамилийн ач хүү Шамиль Саидын байгуулсан «Уулынхны ардын нам» гэгч нь польшийн жанжин штаб, англичуудтай нягт холбоотой байсан ба тэдний тэтгэмжийн дор байжээ. Тэр нам нь Франц, Польш, Турк, Чехословакад өөрийн нууц байгууллагуудтай байв. «Уулынхны ардын нам»-ын төв хорооны гишүүний хувьд Гирей бүрэлдэхүүндээ грузин, азербайжан, армян зэрэг бусад үндэстний үзэлтнүүдийг багтаадаг «Кавказын тусгаар тогтнолын Хороо»-нд хамаарагддаг байжээ. «Хороо» өөртөө захирагддаг цагаантны байгууллагуудаар дамжуулан тагнуулуудаа Кавказ руу явуулж кавказын бүгд найрамдах улсуудад зөвлөлтийн эсрэг бослого зохион байгуулахыг оролдож байсан байна. Тэр «Хороо» ЗХУ-ын эсрэг цуглааныг хилийн чанадад үе үе зохиож, зөвлөлтийн эсрэг меморандум, тусгай төлөөлөгчдийг олон үндэстний Холбоонд илгээж, зөвлөлтийн эсрэг суртал ухуулгын ажил явуулж байжээ. 

	Хилийн чанад дахь харгис хүчнүүдийг нэгтгэн бэхжүүлэхэд Петр Краснов идэвхтэй тусалжээ. 

	Тэрээр гадаадын империалистуудын тусламжтайгаар ЗХУ-д капитализмыг сэргээх гэж оролдон цагаантны толгойлогчид оросын шинэ хаан болох нь гэлцэж байсан II Николайн авга ах, нэрт ноён асан Николай Николаевич Романов болон Оросын бүх цэргийн холбоо гэгч харгис байгууллагын удирдагч генерал Кутеповтой холбоо тогтоосон юм. 

	Краснов өөрийнхөө энэ байдлын тухай ярихдаа:

	 

	— «Романов намайг түүнтэй хамтран ЗСБНХУ-ын эсрэг довтолгоо зохион байгуулахаар Францад урьсан тухайгаа над мэдэгдсэн юм. Ийм довтолгоо хийж болох уу үгүй юу гэдэгт би өчүүхэн ч эргэлзээгүй түүнийг шууд хэрэгжүүлэхээр ажиллаж эхэлсэн юм. Романовтой уулзсан анхны өдрүүдэд би ЗХУ-ын эсрэг довтолгоо зохион байгуулах, хорлон сүйтгэх ажил явуулахад их ноёны мөнгөн санд хөрөнгө хуримтлуулах явдал зайлшгүй шаардлагатай болж байгаа тухай казакуудад явуулах уриалга боловсруулан бэлтгэж, дараа нь 1923 оны арван хоёрдугаар сарын эхээр бид тэмцлийн тодорхой төлөвлөгөө боловсруулах тусгай штаб байгуулсан юм»

	 

	гэв. 

	Романов тэргүүтэй штабын бүрэлдэхүүнд ЗХУ-д довтлох, хорлон сүйтгэх ажил явуулах цэргийн боловсон хүчнийг цагаантны байгууллагуудаар дамжуулж бэлтгэж байсан генерал Кутепов, Головин, Хольмсен нарын зэрэг бусад хэт харгис этгээдүүд, хаант засгийн үзэлтнүүд оржээ. 

	П. Краснов энэ харгислалыг зохиоход «эрхэмсэг ноёны» маш итгэлтэй ойр туслагч нь байсан бөгөөд чухамхүү тэр л зөвлөлтийн эсрэг байгууллагуудын хооронд холбоо хэлхээ барьж өгдөг байжээ. 

	Романовын даалгавраар Кутепов ЗХУ-д хорлон сүйтгэгчид, алан хядагчид болон тагнуулуудыг явуулж байх тухай заавар дүрэм боловсруулж дараа нь Красновын оролцоотойгоор өөрийн төлөвлөгөөг амьдралд идэвхтэй хэрэгжүүлжээ. 

	Жишээлбэл: Хаант засгийн үеийн армийн цэргийн дарга асан Ларионов алан хядах даалгавартайгаар Зөвлөлт Холбоот Улсад хэд хэдэн удаа шургалан орж ирж байжээ. Тагнуулын чанартай материал цуглуулах, алан хядах, хорлон сүйтгэх ажил үйлдэх зорилгоор цагаантны цэргийн дарга Захарченко Шульц гэгчийн эхнэрээр толгойлуулсан тагнуулын бүлгийг хэд хэдэн удаа илгээж байжээ. 

	П. Краснов гадаадад дүрвэж байхдаа зөвлөлтийн эсрэг утга зохиолын үйл ажиллагааг явуулж байлаа. Тэр сэтгүүл хэвлэн гаргаж, маш олон өгүүлэл, уриалга, ухуулга хуудас тарааж зөвлөлтийн ард түмнийг гүтгэн доромжилсон 30 шахам ном бичиж байжээ. 

	— Хилийн чанадад байхад би хувьсгалын удирдагч Ленин, Зөвлөлтийн зохиолч Горький нарыг хараан зүхсэн «Хоёр толгойтой бүргэдээ улаан туг болгосон нь» гэдэг том хэмжээний романаа дахин бичиж дуусгасан юм. «Зараа уулын цаана», «Цагаан хуйлмал бичиг», «Выпаш» зэрэг утга агуулгаараа ЗХУ-д дургүйцдэг үзлийн минь илрэл болсон миний романууд болон бусад зохиолууд зөвлөлт улсын үнэн бодит байдлын эсрэг худал хуурмаг гүтгэлэг байсан юм. Зөвлөлтийн эсрэг тэмцэх гэсэн миний их шунал намайг энэ бүхнийг үйлдэхэд хүргэсэн юм гэж хэргээ хүлээн зөвшөөрч байжээ. 

	Краснов зөвлөлтийн эсрэг ном хэвлэлийг Орост авчрахыг элдвээр хичээж байжээ. Энэ зорилгодоо хүрэхийн тулд тэрээр бусад цагаачдын тусламжтайгаар ЗХУ-д бүтэгдэхүүнээ нийлүүлж байсан гадаадын үйлдвэрийн пүүс, тэрчлэн Зөвлөлт Холбоот Улсад илгээгдсэн цагаантны тагнуулуудыг чадмагаар ашиглаж байв. Красновын бичсэн зүйл нь түүний ном зохиолын хоёр сая гаруй хувь худалдагдсан нацистын Герман улсад өргөн хэмжээгээр тархан дэлгэрсэн байна. Фашистуудын дунд алдаршсандаа сэтгэл нь ханасан Краснов 1936 онд сэтгэл санаа, итгэл найдварын хувьд түүнд хамгийн аятай санагдсан Герман улсад оршин амьдрахаар ирсэн нь тохиолдлын хэрэг биш ээ. 

	Уран зохиолын үйл ажиллагаа нь Петр Красновт гадаадад сайхан амьдрах боломж олгожээ. Бусдад нь маш хүнд байсан юм. Большевикууд удалгүй сүйрэн мөхөж, бид ялгуусан алдар гавьяатайгаар гэртээ буцаж харина гэж тэд итгэж байсан боловч амьдрал тэдний тооцоог өөрчилж амь зуух арга чарга бодоход хүргэжээ. Шкуро авч явсан мөнгө хөрөнгөөр ууж идэж, зугаацаж дуусаад эцэст нь 1918 онд Кисловодскаас хилийн чанадад дүрвэн гарч оросын хөрөнгөтнүүдээс туслалцаа дэмжлэг гуйжээ. Эхний хэдэн жил тэд түүнийг мөнгөөр хангаж байснаа гэнэт ярилцаж тохиролцсон юм шиг сохор зоос ч хаяхаа больжээ. Тэрээр казакийн морин сургуулийн газрын даамал эзнээр ажиллаж дараа нь мөрийтэй тоглоомоор тоглох, аар саар зүйлийг дамлах зэрэг ажил хийж эцэст нь Оросоос авчирсан эд хөрөнгөө үрж дуусгажээ. 

	Удалгүй Югослав руу явж тэнд хувийн журмаар байгуулсан гэрээний дагуу замын засварын ажил эрхэлж байлаа.

	Семен Красновын хувьд ч гэсэн, хурандаагийнхаа погонийг авч хаяж ажилчин хүний хувцас өмсөхөөс өөр аргагүй болжээ. Тэрээр зам засаж, мод хөрөөдөж, ачаа зөөж, таксины жолооч болж байснаар үл барам тахиа өсгөгч болж ч үзжээ. 

	Ноён Гирей өөрийн баян хамаатан садан, танил черкесуудын хөрөнгөөр гадаадад нэлээд удаан цагаачлан амьдарч, дараа нь морин сургуулийн газар алба хааж морин дээр хөдөлгөөн хийж сурах буюу морь сургах ажил хийж байв. Нийтийн өмнө эрмэг зоригтой байдлаа харуулах гэж янз бүрийн үзүүлэлт хийхэд оролцож байсан ба гар үйлдвэрийн газарт ажилчин болж ч үзжээ. 

	Фашистын герман Зөвлөлт Холбоот Улсын итгэл найдварыг эвдэн довтолсон явдал цагаантны дээрэмчдийн үлдэгдэл олиггүй амьтдын толгойг өндийлгөхөд хүргэсэн. 

	— Хилийн чанад дүрвэгсэд тэдний дотор би ч гэсэн Гитлерийн Герман Зөвлөлт Холбоот Улсад довтолсон явдлыг, баяртайгаар угтан авч билээ. Большевикуудын л эсрэг бол чөтгөртэй ч хамаа алга эвсэх гэдэг бодол санаа тэр үед бидний дунд ноёрхож байсан юм... гэж П. Краснов шүүхэд мэдүүлэг өгч байв. 

	Гитлерийг засгийн эрхэнд гарсан анхны өдрөөс эхлэн би Германы үндэстний социалист намд найдаж, Гитлер Зөвлөлт Холбоот Улсыг түлхэн унагаж коммунизмыг бут ниргэнэ гэдэгт итгэж байсан юм. 1941 оны зун хэдэн арван жил хүсэж явсан тэр зүйл биелэгдсэн. Германы довтлолтын анхны өдрөөс эхлэн би германчуудын хамт харгис хүчнийг большевикуудын эсрэг тэмцэлд дайчлахад идэвхтэй оролцсон юм. Социализмыг устгахыг хүсэн мөрөөдөж байсан П. Краснов, Шкуро, Гирей, С. Краснов, германы фашизмд үйлчилж, цагааны казакууд болон зөвлөлтийн эсрэг бусад хүчийг нэгтгэх эрчимтэй үйл ажиллагааг дэвэргэсэн юм. 

	Атаман П. Краснов улаан арми болон германтай байлдаж байгаа эх оронч бусад хүчний эсрэг бүх цагаан казакуудын нийтийн тэмцлийн «үзэл санааны эцэг» гэгч нь болов. Тэрээр гитлерийн цэргийн командлал, фашистын тагнуулын газартай нягт холбоо тогтоож Розенбергээр толгойлуулсан германы зүүн мужийн яамны казакийн хэлтсийн ажилд идэвхтэй оролцож байлаа. 

	«Казакуудыг сайн мэддэг бөгөөд тэдний амин сүнс» болж байсан Краснов яамны ажилтнууд болон германы тагнуулуудад казакуудын дунд зөвлөлтийн эсрэг үйл ажиллагаа явуулах тухай зөвлөмж өгдөг байлаа. Казакуудын түүхийн тухай түүний илтгэлийг СД-гийн ажилтнууд сонсдог байсан. Хожим нь германы цэргийн дээд эрхтнүүд түүнтэй танилцсан байна. Тэрээр германы түрэмгий эрх баригчидтай хамтран ажиллаж байсан урвагчид болон цагаантны дүрвэгчдээс бүрэлдсэн Новочеркасс дахь «Донын казакуудын хороололд» илгээлт бичиж түүндээ «дөлгөөн Донын нэр алдар, эрх чөлөөний төлөө тэмцлийн аз жаргалыг германы зэвсэгт хүчинтэй хуваалцах» зорилгоор зөвлөлт засгийн эсрэг бослого гаргахыг «өөрийн хайрт казакууддаа», зөвлөж байсан. 

	Германы тагнуулын газрын саналын дагуу П. Краснов германчуудтай нэгдэж Зөвлөлт Холбоот Улсын эсрэг зэвсэгт тэмцэлд оролцохыг казакуудад уриалсан тунхаг бичиг гаргажээ. Энэ уриалга нь харгис үзэлтэй казакууд болон цагаантны дүрвэгчдийг нэгтгэх, зөвлөлтийн эсрэг казакийн байгууллагуудыг байгуулахад багагүй үүрэг гүйцэтгэсэн юм. 

	Герман фашист цэрэг Сталинградын ойролцоо болон Хойд Кавказад ялагдсаны дараа Краснов бүх казакуудад хандсан «Онцгой жуух» (дараа нь «казакийн засгийн газрын тунхаглал» гэж нэрлэгдсэн юм) гэгчийг боловсруулан бэлтгэжээ. 

	Энэ жуух бичгийг 1943 оны арван нэгдүгээр сарын 10-нд Германы дээд ерөнхий командлалын штабын дарга генерал Кейтель болон зүүн мужийн яамны сайд Розенбергийн гарын үсэгтэйгээр хэвлэлд нийтэлсэн юм. Хандах бичигт дайны үеэр германы цэргүүдэд тусламж үзүүлсний хариуд германы засгийн газар казакуудыг өөрийн холбоотон хэмээн хүлээн зөвшөөрч байгаа бөгөөд ЗХУ-ыг ялсны дараа тэдэнд газар, хувийн өмч, хуучин эрх ямбыг буцаан олгож, дайны үеэр казакуудыг германы эрх баригчдын мэдэлд байгаа чөлөөлөгдсөн нутагт түр хугацаагаар суулгана гэж дурдсан байжээ. 

	Германчууд болон цагаан казакуудын цэргийн удирдагчдын бодож байснаар бол энэ «Тунхаглал» нь бүх казакуудыг цуглуулан нэгтгэх тугийн үүрэг гүйцэтгэх ёстой ажээ. 

	«Холбоотнуудын цэргүүд»-ийг командлагч генерал Кестрингийн тушаалаар 1944 оны гуравдугаар сарын 30-нд казакуудын цэргийн ерөнхий газрыг Дон, Кубани, Терекийн улс төр, засаг захиргааны байгууллага болгон байгууллаа. Газрын даргаар П. Краснов сонгогдов. Тус газар Розенбергийн яамны дэргэд ажиллаж хэрэг дээрээ түүнийг энэ яамны хэлтсийн дарга доктор Химпель, генерал Кестринг нар удирдаж байлаа. Дараа нь Краснов СС-ийн ерөнхий штаб, тухайлбал генерал Бергерийн мэдэлд шилжжээ. Ерөнхий газрын дарга болчхоод тэрээр германы тагнуулын газартай байнгын холбоо тогтоожээ. 

	Ерөнхий газар эхний үед хойд кавказ болон Доноос ухрахдаа фронтын ар талд германтай нэгдсэн эх орноосоо урвагчдыг цуглуулан зохион байгуулжээ. Беларусын Новогрудка хотын ойролцоо районд германчуудын заалтаар эх орноосоо урвагч казакуудаас бүрэлдсэн казакуудын «сүрэг» байгуулагдсан ба энэ нь эзлэгдсэн нутаг дахь бүх цагаантан казакуудыг ЗХУ-ын эсрэг тэмцэлд нэгтгэх зорилготой байсан юм. 

	Германы командлалын тушаалаар казакуудын «сүрэг»-ийн зэвсэглэгдсэн бүлгүүд Беларусын партизанууд болон улаан армийн тусгай ангиудын эсрэг тулалдаан хийж байсан бөгөөд ЗХУ-ын нутаг дэвсгэрээс түрэмгийлэгчдийг хөөн гаргасны дараа «казакийн сүрэг» гэгч нь бүхэлдээ хойд Италид очиж партизаны хөдөлгөөнийг дарахад оролцож байжээ. 

	Ерөнхий газар ба «казакуудын сүрэг» гэгчийг удирдах ажилд Красновт хамгийн идэвхтэй тусалж байсан хүний нэг бол үүний өмнө Парис дахь «оросын цагаачлалын хэрэг эрхлэх хороо»-нд гитлерчүүдтэй хамтран алба хааж байсан түүний үеэл дүү Семен Краснов байсан юм. Германы эрх баригчдын тушаалаар казакуудын цэргүүдийн хэрэг эрхлэх газрын даргаар сонгогдсон Семен Краснов онцгой идэвх зүтгэл гаргаж фашистуудын булаан эзлэгчдэд туслахад чиглэгдсэн бүх холбогдох арга хэмжээ авснаас гадна авга ахынхаа нэгэн адил фашистуудад тоогдохыг аль болохоор хичээж, тэднийг бялдуучлан зусардаж, тэдэнтэй харьцаагаа муутгахаас үнэхээр айдаг болжээ. Семен Красновын үнэнч сайн ажиллагааг нь үнэлэн гитлерийн одонгоор гурван удаа шагнаж, хошууч генерал цол олгожээ. 

	 

	* * *

	 

	Доманов бол зөвлөлтийн улаан арми, партизануудын эсрэг «сүрэг»-ийн казакуудын зэвсэгт тэмцэл явуулах гитлерчүүдийн тушаалыг шууд биелүүлэгч байсан юм. 

	Цэргийн даргын эрх тушаалд хүрсэн түүний зам Краснов Шкуро нарынхтай адил тийм цуутай биш. Иргэний дайны жилүүдэд тэрээр Каледин, Краснов нарын цагаан казакийн цэргийн хороодод зуутын даргаар ажиллаж байгаад хожим нь Деникиний армид алба хаажээ. Цагаантны цэргийг бут ниргэгдсэний дараа Доманов Хойд Кавказ болон Донын зөвлөлтийн байгууллагуудад алба хааж байв. 

	Доманов 1940 онд хулгайн хэргээр 10 жил хоригдох ял шийтгэл хүлээж, хоёр жил болоод цагаатгагдсан байна. Гэвч Хойд Кавказыг фашистууд булаан эзэлсэн тэр үеэс эхлэн цагаантны цэргийн дарга асан энэ этгээдийн зөвлөлтийн эсрэг хорон санаа дахин илэрсэн юм. Тэрээр «сайн дурын» ангиуд гэгчийг байгуулах зорилгоор германчуудын байгуулсан Казакийн штабтай нягт холбоотой болжээ... Тэрээр энэ штабын даргын даалгавраар Ростов болон Запорожец мужийн районууд руу явж орон нутгийнхны дунд атаман Красновын бузар гүтгэлгээ бүхий уриалгыг ухуулан сурталчилж атаман Павловын хороонд казак урвагчдыг элсүүлэн авчээ. 

	Гитлерийн цэргүүдийг Хойд Кавказ Доноос ухрах үед 1943 онд Доманов зөвлөлтийн армийн эсрэг цагаан казакуудын цэрэг дайны үйл ажиллагааг шууд удирдаж байв. Бүслэлтэд орсон боловч германы цэргийн ангиудын хамт амжилттай мултарч гарлаа гэж түүнийг гитлерийн командлалын газраас төмөр загалмай одонгоор шагнаж байжээ. Доманов «Казакуудын нүүдэлчид»-тэй Беларуст ирээд зөвлөлтийн улаан армийн ангиудын эсрэг тулалдаануудыг биеэр удирдаж партизаны хөдөлгөөнийг дарахад оролцож явжээ. 

	Энгийн номхон хүн ард партизануудыг ширүүн догшноор харгисалж байсны хувьд германчуудад магтагдаж хоёр дахь удаа төмөр загалмай одонгоор шагнуулсан. Дараа нь фашистын армийн хошууч генерал цол хүртжээ. 

	Гитлерийн командлал зөвлөлтийн нутгийн хэсгийг булаан эзэлж аваад дайнд олзлогсод, эх орноосоо урвагчид болон зүсэн бүрийн хувьсгалын эсэргүү нарын дотроос «үндэстнүүдийн сайн дурын» хороо гэгчийг байгуулах арга хэмжээ авлаа. Энэ нь ЗХУ-ын ард түмэн зөвлөлт нийгэмд дургүйцэж түүнийг түлхэн унагаах зэвсэгт тэмцлийг сайн дураараа явуулахад бэлтгэж байгаа мэт байдлыг үзүүлэх гэсэн улс төрийн тодорхой зорилготой байсан юм. 

	Казакуудад хуучин эрх ямбыг нь буцаан олгоно гэж амласан явдал тэднийг гитлерийн фашизмын төлөвлөгөөг биелүүлэх хамгийн итгэлтэй зэвсэгт хүчин болгож чадна байх гэж бодоод гитлерчүүд казакийнханд сүрхий найдаж байжээ.

	 

	* * *

	 

	Гитлерчүүд фронт болон булаан эзлэгдсэн орнуудаас цагаан казакуудын тарж бутарсан хороо ангийнхныг татан ирүүлж, цагаантны дээрэмчид, цагаачдыг европт цуглуулж 1943 онд польшийн нутагт казакийн «сайн дурын» дивизийг байгуулж бригад, хороо эскадронууд дахь хариуцлагатай албан тушаалд зохих хэмжээгээр герман хүмүүс ажиллуулжээ. Тэд бүх штаб, тагнуулын газар, тусгай хороолол ангиудыг бүрэлдүүлэн байгуулж өгчээ. Дивизийн даргаар эсэс Гиммлерийн сайн танил Фон Панвиц томилогджээ. 

	ЗХУ руу итгэл найдварыг нь эвдэн довтлоход Панвиц 1941 онд германы явган цэргийн 45-р дивизийн бүрэлдэхүүнд Брест, Пинск, Чернигов хотууд болон Курск мужийн хэд хэдэн районыг эзлэхэд гол цохилт өгөх отрядын дарга байжээ. 

	 

	«Манай дивизийнхэн, урагшлан давшихдаа булаан эзлэгдсэн районууд дахь Зөвлөлт засгийг түлхэн унагаж, харгис дэглэмийг тогтоож байсан. Надад захирагдаж байсан гол цохилт өгөх отряд болон явган цэргийн дивизийн бусад ангиуд Брестээс Литовск руу хөдлөхдөө хэд хэдэн суурин тосгодыг устгаж, зөвлөлтийн хотуудыг эвдэн сүйтгэж, зөвлөлтийн олон мянган энгийн ард иргэдийн амь насыг бүрэлгэн сүйтгэж, зөвлөлтийн хүмүүсийг тонон дээрэмдэж байсан юм гэдгээ би хүлээн зөвшөөрч байна» 

	 

	гэж Панвиц шүүхийн хурал дээр мэдүүлж байжээ. 

	Панвиц эхний үед «Казакийн» дивизийг зүүн фронт руу илгээн явуулахаар төлөвлөдөг байлаа. Гэвч фашистын командлал тэр дивизийг зөвлөлтийн армийн эсрэг тулалдаануудад чадамгай байлдаж чадна гэдэгт итгээгүй юм. 1943 оны есдүгээр сард энэ дивизийг партизаны отрядуудтай байлдуулахаар Югослав руу явуулжээ. 

	— Намайг Югослав руу явуулахын өмнө Казакуудын нэгдсэн цэргийн штабын дарга генерал Иодл хүлээн авч уулзаад Югославт зөвхөн партизаны отрядуудтай тэмцэх төдийгүй энгийн номхон хүн амын ч эсрэг харгислал явуулахад онцгой эрх олгосон. Би германы зэвсэгт хүчний хуурай замын дээд командлалын нууц тушаалууд болон ЗХУ-ын партизануудын эсрэг тэмцлийн туршлагыг үндэслэн зохиож ерөнхий штабаар батлуулсан Эсэсийн обергруппефюрере-Бах Зелевскийн зааврыг удирдлага болгон ажилласан юм. Энэ баримт бичгүүд германы цэргийн ангийн дарга нарт хот тосгодыг шатаах, энгийн номхон хүн амыг харгислах, тэднийг дур зоригоороо тусгай районуудаас шилжүүлэх, олзлогдсон партизануудыг шүүхэд өгөлгүйгээр буудан алах буюу дүүжлэх эрх олгосон юм... 

	Манай дивизийн зарим ангиуд байрлаж байсан районуудад партизануудтай хийх тэмцлийн жишээ болгож энгийн номхон хүн ардыг дүүжилж, буудан алж, бүхэл бүтэн тосгодыг үнсэн товрог болтол нь шатааж, хүн амыг тонон дээрэмдэж, эмэгтэйчүүдийг хүчирхийлж байсан юм» гэж Панвиц шүүхийн хурал дээр мэдэгдэж байв. 

	Ийнхүү Панвицийн шууд тушаалаар 1943—1944 оны өвөл Суньч, Сисак, Загреб районд утсан харилцуурын шонгийн модонд 15 Югослав хүнийг золиос болгон дүүжлэн алжээ. 

	«Казак»-ийн дивиз германы болон хорватын фашист засгийн газрын анги отрядуудтай хамтран залхаан цээрлүүлэх ажиллагааг хэд хэдэн удаа зохион явуулжээ. Дээд командлалын тушаалын дагуу, Панвицийн дивиз өөрөө өөрсдийгөө хангах ёстой байсан учир орон нутгийн оршин суугчдын хүнс тэжээлийг хүчээр хураан авдаг байв. 

	Эд хөрөнгийг хураан авах энэхүү явуулга нь Югославын энгийн номхон хүн амыг их хэмжээгээр тонон дээрэмдэх шинж чанартай байсан. 

	Бид зөвхөн партизануудад тусалсан хэрэгт холбогдсон хүнийг харгислаад зогсоогүй, айлган сүрдүүлэх зорилгоор дээрмийг эсэргүүцсэн хүмүүст ч хатуу ширүүн цээрлэл үзүүлж байсан гэж Панвиц хүлээсэн. 

	1944 оны зун германы хэсэг офицерууд Гитлерт халдсаны дараа Панвицийн «Казакийн дивиз» германы армийн ар талын бүх ангиудын нэгэн адил СС-ийн рейхсфюрер Гиммлерийн шууд мэдэлд шилжиж түүний заалтаар СС-ийн корпус гэж нэрлэгдсэн юм. Панвицийн корпус германы ангиуд болон Драже Михайловичийн хамт эхлээд Югославын партизануудын эсрэг, дараа нь гитлерийн германыг бууж өгөх өдрийг хүртэл Улаан армийн ангиудын эсрэг тулалдаанаа үргэлжлүүлж байв. 1945 оны гуравдугаар сард СС-ийн удирдлагын заалтын дагуу корпуст зохион явуулсан «Казакийн» их хурал гэгчээс Фон Панвицийг «Казакийн их цэргийн» аян замын атаманаар сонгож өөрийн дивизийг «Оросын чөлөөлөх арми» гэгчтэй нэгтгэх санал өгчээ. Корпус урвагч Власовын шууд мэдэлд шилжив.

	 

	* * *

	 

	Панвицийн дивиз «Корпус» болон өөрчлөгдсөний дараа СС-ийн цэргийн ерөнхий штаб «Казакийн бэлтгэл нөөц» гэгчийг байгуулж түүний толгойлогчоор нь генерал Шкурог тавьжээ. Шкурог ийнхүү тохоон томилсон нь санамсаргүй зүйл бишээ. Шкуро тэр үед «туршлагатай» хүн болохоо харуулж фашизмд үнэнч гэдгээ баталж чадсан юм. Дайны эхний саруудад тэрээр германчуудын даалгавраар цагаантны казак бусад дээрэмчдийн бүрэлдэхүүн бүхий «Оросын хамгаалах корпус»-ыг байгуулах ажилдаа оржээ. Тэр үед Шкуро германчуудын анхны саналаар ЗХУ-ын эсрэг дайнд оролцоход бэлхэн байгаагаа мэдэгдэж улаан армийн ар талд Хойд Кавказад хорлон сүйтгэх отряд байгуулж түүнийг өөрөө удирдах хүсэлтэй байгаагаа илэрхийлсэн байна. Фашистын цэргүүд Кавказад бут цохигдсон явдал тэр төлөвлөгөөг биелүүлэхэд Шкурод саад болжээ. 

	Шкуро казакуудыг ЗСБНХУ-ын эсрэг зэвсэгт тэмцэлд уриалж зөвлөлтийн эсрэг турхирахад Панвицэд тусалж байсан. 

	Панвицийн мэдүүлснээр, Кубанийн дивизийн хороонд Шкуро ирэх болгондоо чонын толгойн зурагтай хар өнгийн тугаа авчирдаг байсан юм. Шкурог орос дахь иргэний дайны үед «чонын зуутын» залхаан цээрлүүлэх үйл ажиллагааг Кубанийн хороодын бүх эскадрон, дивизүүдэд сурталчлан ухуулж байхад энэ тугийг тусгай хүн барьж түүнийг дагалдан явдаг байжээ. Шкуро «казакийн «бэлтгэл нөөц»-ийн даргаар томилогдсоныхоо дараа генерал Бергерийн заалтын дагуу казакуудад зориулан уриалга боловсруулсан ба тэр уриалганд:

	 

	«СС-ийн төрийн удирдагчийн өндөр итгэл найдварыг хүлээж байгаа миний бие казакийн тушаалтан та бүхнийг нэгдэн эвсэж зэвсгээ барин босоцгоохыг уриалж байна. Бие мах бодондоо казакийн цусыг шингээсэн бүх хүмүүс, өөрийгөө нийтийн хэрэгт тус нэмэр болж чадна гэж бодож байгаа хүн бүр тэмцэх цаг болжээ. Миний уриалгыг найрсгаар хүлээж авцгаа. Аугаа их Фюрер, германы ард түмэнд казакууд бол зовох жаргах аль ч үед гэсэн тэдний үнэнч нөхөд нь байх болно гэдгээ нотлон харуулцгаая» 

	 

	гэж дурдсан байна. 

	Үүний зэрэгцээгээр Шкуро өөртөө зориулан «чонын зуут»-ыг байгуулж түүнийгээ авч Кавказ руу хөдлөх гэсэн бодлоо орхиогүй л байсан. 

	 

	«Кавказад л очоод авбал тэнд намайг бараг хүн болгон танина. Би тэнд очмогц Кавказыг тэр аяар нь большевикуудын эсрэг босгоно» 

	 

	гэж ярьж байжээ. 

	1944 оны намар гитлерийнхны заалтаар Шкуро Домановын «казакийн сүрэг»-ийн дэргэд ЗХУ-д хорлон сүйтгэх ажил хийх тагнуул, туршуулуудыг бэлтгэх «Атаман» гэгч тусгай сургууль байгуулахад оролцжээ. Энэ сургуулийг байгуулахад Доманов бас л фашистуудад тусалсан. 

	Фашистын герман сүйрэн мөхөхөд бүр ойртчихоод байсан тэр үед ч Шкуро ямар нэг юманд итгэж байгаа хэвээр л байсан юм. 

	1945 оны гуравдугаар сард СС-ийн ерөнхий удирдлагатай тохиролцсоны дагуу Шкуро баруун зүг давшиж явсан улаан армийн эсрэг тагнан сүйтгэх үйл ажиллагааг явуулах зорилгоор «чонын отряд» байгуулах ажилдаа оров. Тэрээр энэ зорилгоор Австрид очсон юм. Гэвч дайны үйл ажиллагаа түүнээс түрүүлж, тэр олзлогдов.

	 

	* * *

	 

	Султан-Гирей 1941 онд германы фашистуудтай холбоо тогтоож дайны бүх жилийн туршид тэдэнтэй идэвхтэй хамтран ажиллажээ. Гирей СД-ийн байгууллагын дуудлагаар Берлинд ирж уулынхны үндсэрхэг үзэлтнүүдтэй хамтран Кавказыг эзлэн авахад фашистуудад туслах зорилго бүхий «үндэстнүүдийн хороо» байгуулах тухай германчуудтай тохирсон Гүрж, Азербайжан, Армяны цагаантны дээрэмчдийн үндсэрхэг байгууллагуудын удирдагчидтай холбоотой болсон. 

	Ийнхүү Гирей «үндэстний хороо»-нд элсэн орсныхоо дараа СД-ийн тагнуулын байгууллагуудтай шууд хамтран ажилласан. 1942 онд СД-ийн байгууллагууд Гирейгээр удирдуулсан тусгай комиссыг Кавказад илгээн явууллаа. 

	Энэ комисст германы засаг захиргааны байгууллагуудыг тогтоох болон партизануудын эсрэг тэмцлийг зохион байгуулахад түрэмгийлэгчдэд туслах үүрэг оногдсон юм. Гирей германы тагнуулын газрын даалгаврыг биелүүлэхээр Хойд Кавказын аул тосгодоор явж коммунистууд, партизануудыг илрүүлэх, итгэл бүхий хотын дарга сонгон авах, улаан армийн эсрэг зэвсэгт тэмцэлд германчуудтай хамтран оролцохыг уулынханд уриалах, оршин суугчдыг булаан эзлэгчидтэй хамтран ажиллуулах, тэдэнд янз бүрийн туслалцаа үзүүлэх явуулга хийжээ. Фашистууд болон тэдний гар хөл бологчид их хүчин чармайлт гаргасан боловч тэд уулынхнаас хүлээж байсан туслалцаа дэмжлэгээ олж авч чадаагүй юм. Хүн ам фашистуудад маш хүйтэн хандаж германы эрх баригчдын зохиож байгаа арга хэмжээг тасалдуулж партизаны отрядуудыг байгуулан булаан эзлэгчидтэй идэвхтэй тэмцэж байв. 

	 

	«Орон нутгийн ард түмэнд коммунистууд болон партизануудыг дайсагнан үзэх үзэл өчүүхэн ч байгаагүй учир тэднийг харгислалд уриалах явдал маш аюултай байсан юм гэдгийг би сайн ойлгов. 

	Германчууд 1942 оны наймдугаар сард миний төрөлх тосгон Уялад довтлохдоо цэргийн итгэмжит төлөөлөгч 22 хүн, түүний дотор, тосгоны 2 залууг буудан алсан тухай сонсоод үйл ажиллагааны ийм арга барилыг огт хэрэглэж болохгүй гэдгийг бүрэн ойлгосон юм»

	 

	гэж Гирей хүлээн зөвшөөрсөн. 

	Германы армийн цэргүүдтэй хамт тулалдаанд оролцуулахаар зөвлөлт засагт дайсагнасан үзэлтэй этгээдүүдээс «бүрэлдсэн зэвсэгт отряд байгуулах үүргийг Гитлерчүүд Гирейд өгсөн юм. 

	1943 оны эхээр герман-фашистуудын арми ухарч эхэлсэн учраас эл даалгаврыг Кавказад шууд хэрэгжүүлэх боломж тэдэнд олдоогүй юм. 

	1945 оны гуравдугаар сарын эцсээр Гирей Умард Итали руу оргон гарч тэнд англичуудад олзлогджээ. Умарт Итали дахь «Казакийн сүрэг»-т нийлэхээр Атаман Краснов үеэл дүүтэйгээ цуг зугтав. Тэд нар Зөвлөлтийн армид баригдахгүйг бодож англичуудад өөрсдийн ач тусаа амлаж байв. Гэвч английн засгийн газар 1945 онд, бүхий л амьдралдаа германы империализмд итгэж найдаж явсан цагаантны дүрвэгчдийг ашиглах нь зохимжгүй гэж үзжээ. 

	ЗСБНХУ-ын Дээд Зөвлөлийн Тэргүүлэгчдийн 1943 оны дөрөвдүгээр сарын 19-ний өдрийн Зарлигийн дагуу ЗСБНХУ-ын Дээд шүүхийн цэргийн коллеги 1947 оны нэгдүгээр сард хэрэгтэн П. Н. Краснов, А. Г. Шкуро, Султан-Гирей, Клыч, С. Н. Краснов. Т. И. Доманов, фон Панвиц нарт дүүжлэн алах ял оногдуулсан. 

	Тэрхүү шийтгэлийг ёсоор болгожээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1978 оны хэвлэл “ЗАЙЛШГҮЙ ШИЙТГЭЛ” номын ГАРЧИГ

	Ю. СЕМЕНОВ — Локкартын хуйвалдаан

	B. ХОМЧЕНКО — Тэд ард түмний зүрх сэтгэлийг шархдуулав

	Н. ПОЛЯКОВ — Зөвлөлтийн шүүх Савинковын хэргийг тасалсан нь

	Н. СМИРНОВ — Бакугийн комиссаруудын амь насыг бусниулсан хэрэг

	В. ШАЛАГИНОВ — Атаман Анненковын сүйрэл

	П. КАМЕРОН — Муэтдин, Рахманкулын дээрэмчдийг устгасан нь

	Е. САМОЙЛОВ — Цагаантны цэргээс фашизмд

	Н. ЧИСТЯКОВ — Семеновынхныг бут ниргэсэн нь

	Г. ГЛАЗУНОВ — Энэ явдал Краснодонд болсон юм

	М. ТОКАРЕВ — Битүү хориглолтод байхдаа

	Н. МАЙОРОВ — Краснодарын шүүх ажиллагаа

	Ф. ТИТОВ — Тангаргаасаа няцагсад

	М. КАРЫШЕВ — Бункерийн сүүлчийн өдрүүд

	C. МИРЕЦКИЙ — Фельдмаршалын хувцастай гэмт хэрэгтнүүд

	A. АНАНЬЕВ — Анчупанийн толгодод болсон эмгэнэлт явдал

	Ф. ТУЛИНОВ, B. БЕЛЯЕВ — Гвардийн гудамжинд болсон гэмт хэрэг

	И. РУБИНШТЕЙН — Агаарын тагнуул

	В. СМОЛЬНИКОВ — Давж заалдах эрхгүй

	В. МИХАЙЛОВ — Хариу шийтгэл

	 


1978 оны хэвлэл “ЗАЙЛШГҮЙ ШИЙТГЭЛ” номын Хэвлэн нийтлэлийн мэдээлэл

	ЗАЙЛШГҮЙ ШИЙТГЭЛ

	 

	(Эх орноосоо урвагчид, фашистын алуурчид, империалист тагнуулын газрын төлөөлөгчдийг ялласан шүүх ажиллагааны материал дээр тулгуурлан энэ номыг бичжээ). 

